
Мікалай Максімавіч Чырык нарадзіўся ў 1936 годзе ў вёсцы Дуброва Рэчыцкага раёна. Скончыў сямігодку ў роднай вёсцы і сярэднюю школу ў Вузнажы. Служыў у Ваенна-Марскім Флоце на Чорным моры, працаваў загадчыкам хаты-чытальні ў роднай Дуброве (адразу пасля школы), затым на Мінскім станкабудаўнічым заводзе, дзе прайшоў шлях ад вучня слесара-зборшчыка да сакратара камітэта камсамола, пэўны час займаў пасаду намесніка дырэктара Дзяржаўнага рускага драматычнага тэатра імя Горкага ў сталіцы Беларусі.

Аднак асноўная дзейнасць была звязана з Белтэлерадыёкампаніяй. Менавіта тут ён займаў пасаду дыктара вышэйшай катэгорыі, атрымаў высокае званне заслужанага артыста Рэспублікі Беларусь. У тым ліку і за прапаганду мастацкага слова, бо даводзілася вельмі часта чытаць на радыё творы многіх беларускіх пісьменнікаў. Творча, натхнёна прапагандаваў ён роднае слова ў сельскіх клубах і гарадскіх дамах культуры, дзе даводзілася часта выступаць сумесна з паэтамі і пісьменнікамі. Мажліва ў такія хвіліны, чытаючы “чужое”, а можа таму, што вучыўся на філалагічным факультэце Беларускага дзяржаўнага універсітэта – гэтай кузніцы кадраў нацыянальнай літаратуры, і вырашыў звярнуцца да далёкага юнацкага захаплення: пачаў сам складаць вершы (ужо ў даволі немаладым узросце). Вершы прыйшліся даспадобы не толькі пачынаючаму аўтару, але і рэдкалегіі газет і часопісаў (“Чырвоная змена”, “Беларуская ніва”, “Народная газета”, “Родная прырода”, “Вясёлка”, “Маладосць”), дзе рэгулярна пачалі друкавацца. Гучалі яны, зразумела, і ў эфіры Белтэлерадыёкампаніі. Праз пэўны час у выдавецтве “Хата” выйшла ягоная першая кніга паэзіі “На блізкай вярсце”, а на пераломе тысячагоддзяў, у знамянальным 2000 годзе – зборнік  “Па дарозе на кірмаш: Паэзія”.

У цэлым Мікалай Чырык працягвае класічныя традыцыі мастацкага слова як рэгіёна, так і Беларусі. Гэта перш за ўсё паэтычныя словы захаплення родным краем. Невыпадкова першы раздзел апошняй кнігі, якая выйшла ў выдавецтве “Мастацкая літаратура”, што ўжо сведчыць аб многім, так і называецца – “Прызнанне ў любові”. Бо нават загалоўкі вершаў гавораць самі за сябе – “Дуброва”, “…Чыркавічы…Чыркавічы”, “Да матулі ў госці”, “Вёска родная”, “Край палескі” і інш. Паколькі большасць з іх напісана паэтам даволі сталага веку, то, зразумела, асноўная танальнасць настальгічна-рэтраспекцыйная. Паэт назаўсёды запомніў урок маці, што вучыла дзетак, якія, калі вырастуць і выйдуць у людзі – “Ты помні пра вёску, дзе я вас люляла, Запомні свой родны куток” (“Урок даўніны”). Вось чаму ён яшчэ і яшчэ раз згадвае месца свайго нараджэння:

Палеская вёска Дуброва…

Дзяцінства…

Ты родам адтуль.

Вярэдзіць настой чабаровы

Да хмельнага чаду вярсту.

…………………………..

Усё тут сваяцкае, мабыць, --

Сцяжынка праз поле і бор

І гэтыя ясныя мальвы,

Што родны высвечвае двор.

Шле код свой у вечнасць мой бусел,

Дуб горды стаіць, як казак.

Усё гэта ў памяці вузел

Ракі маёй пояс звязаў.

З вясноваю бярозкаю параўноўвае аўтар “Чыркавічы” ў аднайменным вершы, роднае сяло прапахла спелай малінай і сунічным водарам. Вось чаму маленькая радзіма становіцца абагульненым сімвалам для ўсіх дзяцей-беларусаў. У коласаўскім стылі аўтар у чарговы раз прызнаецца ў любові да роднай старонкі, дзе атрымаў першы ўрок бацькоў, у якім спалучыліся законы жыцця далёкіх продкаў і ўсяго народа. Сваё жыццё, свае ўчынкі ён заўсёды вымярае па высокім ідэале, якім для яго і сталася маленькая вёсачка, што свеціць свайму сыну маяком, нязгаснай зорачкай.

Вёска родная, нас ты люляла,

І карміла, і сілы давала,

Навучыла сумленнымі быць,

Край бацькоўскі з маленства любіць.

………………………..

А вясною ты майскаю квеценню,

Як зімою снягамі, замецена,

Ганарышся сваёй прыгажосцю

І сяброў запрашаеш у госці.

Вёска родная, працавітая,

Мурагамі, жытамі спавітая,

Не згасае ў душы пачуццё –

Ты надзея мая і жыццё!

Паэт бачыць прыгажосць роднай зямлі ва ўсе поры году – “Валачобніца вясна”, “Сняжынкі”, “Восеньскае”, “Пасерабрыла скроні восень”; некаторыя вершы гучаць як песні – “Яна-Яначка”, “Маргарыта”, “Марына”, “Музыка”, “Я даўно закаханы”, “З народнага”. Добра адчувае ён і псіхалогію дзіцяці (“Груздзік”, “Баравічкі сохнуць”, “Усё расце”). Любоў да роднага краю найбольш маляўніча ўвасоблена ў вершы “Край палескі”: 

Беларускі край мой любы,

Ты ў дружбе з клёнам, дубам.

Маеш рэкі і азёры,

Пералескі і бары,

Салігорскай солі горы,

Мора нафты ў Мазыры.

Ёсць усё ў гэтым краі

Каля рэчкі ў гаі.

Заліваюцца ў маі

Дзіўным спевам салаўі.

На Палессі напрадвесні

Пах і водар баравы.

Напрадвесні на Палессе

Прылятаюць журавы

На світанні і уранні

Чуцен клёкат, перазвон.

Вечарамі несціхана

Лашчыць слых магнітафон.

Кут мой родны, край палескі,

Як цябе мне не любіць,

Твае сінія пралескі

Мне вясной не галубіць?
На Палессі напрадвесні

Пах і водар баравы.

Напрадвесні на Палессе

Прылятаюць журавы.

Невядома чаму, але практычна ўсе рэчыцкія паэты вельмі любяць і шануюць гумар, прысвячаючы або цэлыя кнігі, або іх адпаведныя раздзелы байкам, гумарэскам, жартам і вершаваным анекдотам. Не выключэнне ў гэтым і Мікалай Максімавіч, які, паўторымся, у час працы на радыё і ў шматгадовай канцэртнай дзейнасці добра зведаў, якой папулярнасцю карыстаецца гумар і сатыра ў любой аудыторыі, незалежна ад адукацыйнага і сацыяльнага статусу гледачоў і слухачоў. Згадаем хоць бы ягоныя публікацыі ў “Вожыку” і любімым “Дняпроўцы” ці раздзел “Усміхніся – не журыся” ў зборніку “Па дарозе на кірмаш”. Шэраг жартоўных твораў Мікалай Чырыка ўяўляюць сабой пераапрацоўку добра вядомых анекдотаў рознага ўзросту, якія шырока бытуюць у вуснай форме. Гэта ўсмешкі “Сіла волі”, “Пеўня адлупіў”, “Не ў той гарляк”, “Палячыў”, “Парсюк не вінаваты”, “Дзяк і хлопчык”. Добра ведае паэт і традыцыі народнай смехавой культуры, з яе разгульным, ледзь не карнавальна-радасным успрыняццем свету. Тым болей ён сам згадвае, што зусім поруч з яго маленькай радзімай буяе сталіца беларускага гумару – легендарныя Аўцюкі. Там аўтар быў не аднойчы, дзе ў творчай аьмасферы і нараджаліся цікавыя творы, як і прыведзены ніжэй, што ўзнік, па словах аўтара, Па дарозе ў Аўцюкі на першы Усебеларускі фестываль гумару (ліпень, 1995):

Ліпень песнямі апеты

На Купалле, ля ракі.

І артысты, і паэты

Едуць сёння ў Аўцюкі.

…………………………..

А калі народ смяецца,

Рассцілае нам абрус,

Значыць – весела жывецца,

Жыцьме будзе беларус!

У народнай традыцыі карэняцца гумарыстычныя вершы і байкі М.Чырыка – “Вынаходнік”, “Свавольніца каза”, “Дзяк і хлопчык”, “Па дарозе на кірмаш”, “Дапамог жарт”, “Дапамаглі плёткі”, “Чорт прынёс”, у якіх выразна захаваны і адчувальны элементы фальклорнай паэтыкі, перш за ўсё вобразнасць і стылёва-структурная будова.

Мікалай Максімавіч – назіральная асоба, здольная негатыўныя з’явы ў грамадстве падаць у займальна-выкрывальнай форме. Ён высмейвае п’яніц (“Дзе ж другая?”), жміндаў (“Хлопец-скнара”), бюракратаў (“Споведзь чыноўніка”). Здаецца, традыцыйны рэпертуар класічнай байкі і гумарыстычнага апавядання нядаўняй эпохі. Аднак і тут М.Чырык знаходзіць свой нечаканы паварот дзеяння, свае вобразна-выяўленчыя сродкі. Як у байцы “Адукаваная варона”, дзе класічны сюжэт набывае новую рэалізацыю.

Ён любіў гэты край, бо сюды заўсёды вясной прылятаюць журавы, любіў родную зямлю, і яна памятае слаўнага сына.

